
Чăваша чĕрĕлме чĕнекенĕ 

Чăваш литературин классикне Константин Васильевич Иванова тăван 

халăх чун-чĕререн юратни унăн 100 çулне уявланă чухне нихçанхинчен 

уççăнрах курăнса тăчĕ. Шупашкарта, Чĕмпĕрте, Ĕпхÿре, Мускавра ирттернĕ 

чаплă пухусенче пин-пин çын «Нарспи» авторне пуç тайрĕ, чи таса 

сăмахсемпе унăн сăваплă ĕçĕсене аса илчĕ, ачаранпах пĕлекен сăввисемпе 

поэмине татах-татах уçа-уçа вуларĕ. 

ЮНЕСКО чăваш сăвăçин ятне пĕтĕм тĕнчери паллă кунсен календарне 

кĕртни те хавхалану çуратрĕ: ан тив, чăваш сăвви акăлчанла, французла, 

нимĕçле, испанла, яппунла, китайла тата нумай-нумай чĕлхепе илтĕнсе, 

Париж, Пекин, Панама урлă сасă патăр. 

100 çул тултарнă Пăртта Кĕçтенĕ халĕ пире нихçанхинчен те çывăхрах, 

ăнланмалларах пулса тăчĕ. Вăл малашне тата анлăраххăн, тарăнраххăн та 

туллинрех курăнакан пулĕ. «Унăн кĕске ĕмĕрĕ çинчен эпир пит сахал 

пĕлетпĕр, кунтан ытлашши çыраймастпăр»,— тенĕ 1918 çулта поэт юлташĕ 

К. В. Репин Чĕмпĕрте тухса тăнă «Çĕнĕ пурăнăç» ятлă чăваш хаçатĕнче. Паян 

вара эпир К. В. Иванов пурнăçĕпе пултарулăхĕн хăш енĕсене пĕлменнине те, 

малашне мĕн-мĕн тĕпчемеллине те аванах пĕлсе тăратпăр. Çапах та, кашни 

тапхăршăн генилле сăвăçăмăр çĕнĕлле вуланнине ку хутĕнче каллех 

куртăмăр. 

1985 çулхи апрельтенпе пуçланнă Çĕнйĕркелÿ тапхăрĕнче унăн 

сăмахĕсем хальхаççăн каланă пек янăраса кайрĕç: 

Чăваш, Сана ун чухне, 

Чуну çĕкленнĕ, 

Мĕн пит асна килет-ши? 

Мĕн пит чунна хĕсет-ши? 

Савăнăç-и, куççуль-и 

Сан куçăнта куç тулли? 

«Анчах чăваш хушшинче чунĕ хытнă çынсем те тапаланма пуçларĕç», 

«тĕрлĕ çутă тÿмешкĕн тĕнки тухать ав лешĕн: чăвашла та калаçмасть, тăванне 

те астумасть, чĕри шăнса кайнă çав, чĕрĕ виле пулнă çав», - тенĕ йĕркесем 

вара паянхи хăш-пĕр паллă çынсенех куçран тĕллесе каланăн илтĕнеççĕ. 

«Елĕк, патша вăхăтĕнче, чăвашсен вĕреннĕ çыннисем хамăр халăха çутта 

кăларас тесе, ăна ырă кăтартас тесе ĕçлеймен. Вĕсене вырăс чиновникĕсем 

чăвашшăн тăрăшма май паман. Пирĕн вĕреннĕ çыннăмăрсем вырăсла калаçнă, 

вырăсла тумланнă, мĕншĕн тесен вĕсен алли айĕнче ĕçленĕ. Çавăнпа эпĕ 



калатăп,— тенĕ хăйĕн юратнă поэчĕ çинчен пĕрремĕш хут биографиллĕ 

тĕпчев çырнă К. В. Репин,— вĕсем ирĕксĕрех вырăса туха пуçланă. 

Константин Васильевич хăйĕн кĕске ĕмĕрне тăван ялĕнче те Чăваш шкулĕнче 

анчах ирттернĕ... хамăр тĕттĕм чăваша вăл чунтан-вартан юратса тăнă, ăна 

çутталла çавăтса тухас тесе, вăйĕ çитнĕ таран тăрăшнă...» Тепĕр виçĕ çултан, 

1921 çулта, çак шухăшсене малалла тăсса, И. Я. Яковлев хăйĕн чăваш халăхне 

панă халалĕнче пусăмласа хăварнă: «Тăван халăхăмăрăн çуклăхĕнчен, 

начарлăхĕнчен, вăл тĕттĕмре пурăннинчен ан вăтанăр: эсир вĕсен хушшинчен 

тухнă, ĕçлессе те вĕсемшĕн ĕçлемелле... Пайсăр тăрса юлнă хăвăрăн мĕскĕн 

чăваш тăван халăхăра эсир пулăшса пурăнмалла: вĕсене ăçтан та пулин 

катаран пулăшу килĕ-ха тесе тăмалла мар...» 

Тен, çĕнĕ пусăма хăпарса, тен, тата аяларах анса, татса паман 

пăшăрхануллă ыйтусем теçеткешер çултан тепĕр хут çапла пирĕн ума килсе 

тухаççĕ те, эпир хамăрăн аслă çыннăмăрсем вĕрентсе каланине аса илсе 

кĕрешÿре тĕрек тупатпăр. 

Çапла вăл чăн-чăн сăмах, тĕрĕс сăмах. Ватăлмасть, кивелмест, вăхăт 

иртнĕçемĕн çĕнĕлле янăрама пултарать. К. В. Иванов пултарулăхĕ те çаплах. 

Сăввисем те, «Нарспи» поэми те, «Шуйттан чури» трагедийĕ те — пайтах 

сăнаса, пайтах çĕнĕ шухăш çавăрмалли произведенисем. ĕлĕкрех чухне 

Пăртта Кĕçтенĕн сăмахĕ, шăнкăр шыв пек юхса, чуна лăплантарать, шухăш-

туйăма çупăрлать, теттĕмĕр. Пăхăсăн, кĕрлевлĕ вăхăтра вуланă чухне вăл 

канăçлăха мар, кĕрешĕве чĕнет иккен, малалла талпăнма хистет. Паян — 

уйрăмах. Халăхшăн, ăс-хакăл пуянлăхĕшĕн, чĕлхешĕн, танлăхшăн — кĕскен 

каласан, тĕрĕс те тулăх, тăнăç та тирпейлĕ пурнăçшăн тăма чĕнет. Иртнĕ 

çулсенче чăваш тĕпчевçисем К. В. Иванова революционер теме те  

шикленетчĕç. Кĕрешÿ вутĕнче çĕкленсе, тĕрекленсе, кĕрешÿ шухăшĕсене ăша 

хывса пурăннă, ĕçленĕ, пурнăçне тăван халăх малашлăхĕшĕн панă, Чĕрĕлĕх 

çулĕпе хăюллăн утма чĕнсе «Вăранăр, тапранăр, чăваш çыннисем» тесе çырнă 

сăвăçа, пăлхавăрта яш ĕмĕрне асап сунталĕ çине хунă революционера «кулак 

поэчĕ, халăх пурнăçне пĕлмен этем» тесе пăталама хăтланчĕç. Еçĕсемпе те, 

шухăшĕсемпе те Констнтин Иванов — революципе демократи салтакĕ, 

революционер-демократ. 

1917—1918 çулсенче Чĕмпĕрте, Хусанта е ĕпхÿре К.. В. Иванов пурăнас 

пулсан, вăл баррикадăн хăш енче пуласси пирки эпĕ пĕрре те иккĕленместĕп. 

И. Я. Яковлев ăна тем пек упраса, хăй çуначĕ айĕнче тытса тăрас пулсан та, 

вăл хăйпе пĕр класра вĕреннĕ Д. Эльменпе, Тайăр Тимккипе пĕрле хĕрлĕ ялав 

айĕнче тăрĕччĕ, Иван Ахах пек, Г. Тал-Мăрса пек хаçатра, театрта ĕçлĕччĕ. 

Хаяр вăрçăпа выçлăх витĕр ырă-сывă тухнă пулсан, 1937 мĕш çулта ăна ытти 

маттур çынсемпе пĕрле, Н. В. Шупуççыннипе, Çеçпĕлпе пĕрле, тискерлĕх 



авăрне сиктернĕ пулĕччĕç. Слакпуçĕнчи тăванĕсене пĕр çын юлми тĕнче 

тăрăх хÿтерсе тăкнă çулсенче, çурт-йĕрне аркатса, алçырăвĕсене салатса 

çунтарнă кунсенче поэт чĕри чăтса тăраймĕччĕ: çурăлса кайĕччĕ, татăк-татăк 

пулса какайланĕччĕ... 

Çапла вĕсем, пирĕн кăйкăр чунлă хастар çыннăмăрсем. Халăх ĕçĕшĕн 

тăрса, çамрăк ĕмĕрĕсене 20, 22, 25—27 çултах çунтарса янăскерсем: Кĕçтен 

Иванов, Михаил Акимов, Иван Ахах, Георгий Тал-Мăрса, Çеçпĕл Мишши... 

Мĕн тăвăн, Раççейăн та, Атăл хĕррине куçса килнĕ чăвашăн та халиччен 

нихăш саманара та, нихăш тапхăрта та асап витĕр тухман генийĕ-сăвăçи, 

тĕпчевçи, ăсчахĕ, çарпуçĕ, çульертÿçи пулман-ха. Пăхăсăн: мĕн чухлĕ 

талантлăрах пĕр-пĕр ывăлĕ-хĕрĕ — çавăн чухлĕ тумхахлăрах унăн пурнăçĕпе 

пултару çулĕ: ăна касаççĕ те вăтăраççĕ, кăклаççĕ те ывăтаççĕ. Анчах халăх 

ятне чапа кăларакан, уншăн вута кĕрсе çунакан ывăлне мĕн-ма-ха ĕççынни 

хÿтĕлеймест? 

Вара ăшра капланса çитнĕ сăмахсем сăвва çаврăнаççĕ: «Вăранăр, 

тапранăр, чăваш çыннисем...» Вăл сăмахсем пĕр пусăрăнаççĕ, кайран татах 

илтĕнсе каяççĕ: «Чăваш чĕрĕлнине курмалла ман, ăна тĕл пулса илмелле». 

Вара юлашкинчен, кÿтсе çитнĕ чунне чараймасăр, тепĕр сăвăç пичет çапнă 

пек картса лартать: «Вăрлăх юлнă пурпĕрех — эпир пулнă, пур, пулатпăр». 

Нихçан сÿнмен вĕри шухăш виçĕ сăвăç ытамĕнче — К. В. Иванов, Çеçпĕл 

Мишши, П. П. Хусанкай пултарулăхĕнче — мĕнле янăранине асилтĕм... К. В. 

Иванов Чĕрĕлĕхе чĕнсе калани паян та пирĕн чунсене малаллах чĕнет. 

Çĕнйĕркелÿпе Уççăнлăх килнĕренпе ăна илтекенсем йышланчĕç. 

Çапла вăл, пирĕн Кĕçтен Иванов, Пăрттасен икĕ чаплă сăвăçĕсенчен 

пĕри. «Пирĕн Иванов», «пирĕн Ухсай» теççĕ слакпуçсем, «пирĕн Иванов» 

теççĕ таçти-таçти чăвашсем те. 

Тепĕр чухне сăвăç мĕн-мĕн çырнине, унăн пурнăçне тĕплĕн пĕлмеççĕ, 

анчах «Нарпие» вуланисем ăна тăван çын вырăнне хурса хаклаççĕ. Пĕрре 

çапла, Самар хутлăхĕнчи Тайдак ялĕнче, чăваш ачисем «Нарспие» чăвашла 

вулайманнине курса, çав яла туя килнĕ каччă çывăха пычĕ. «Эпĕ Камчатка 

чăвашĕ, анчах «Нарспие» пăхмасăр пĕлетĕп. Хамăрăн Иванова та пĕлмесен...» 

тесе мăнаçлăн пăхса илчĕ те лешсем çине, юхтарса калама пуçларĕ «Ешĕл 

курăк хушшинче...» ярăма. Чăнах та, чăвашла вулама пĕлекен кашни 

çыншăнах Ивановăмăр—хамăрăн. Пĕрре те иккĕленместĕп: Иванова хăйĕн 

сăвăçĕ текен çыншăн Пушкин та, Саади те, Низами те, Петрарка та хăйĕннех 

пулĕç. Пулĕç-ши вĕсем Иванова та, Ухсая та пĕлмен чăваш ачисемшĕн тăван 

пек çывăх... Вăранăр, тапранăр, тархасшăн, тĕнчерен тăрса юлнă чăвашсем... 

Пин ылтăнран та хаклăрах Кĕçтенĕмĕр. Ытла та ăнланмалла ансат сăвву-

юрру, анчах вуламассерен халиччен курманнине кăтартатăн. «Арçури» те, 



«Колчак» та çăмăлах асра юлаççĕ, анчах вĕсенче пурринчен те ытларах 

«Нарспири» шухăш-туйăм. 

Чăваш халăх сăвăçи Петĕр Хусанкай пĕлсех каланă: «Нарспи» вăл чăваш 

халăхĕн авалхи пурнăçне кăтартакан энциклопеди пекех. Анчах 

энциклопедие вуласа ăнланма çăмăл мар çав… Пĕр сăмахĕ йывăр, тепĕрне 

пачах илтмен, виççĕмĕш тата та темлерех... «Нарспи» поэма, паллах, 

вулаканшăн ăслăлăх трактачĕ пекех мар. Пĕрех те, тимлесе пăхар-ха: çăтмах, 

калăм, çимĕк, пÿлĕх, хăрпан... Кашни сăмахĕ тахçанхи аваллăха илсе каять, 

кашни сăмахĕнченех тепĕр анлă ÿкерчĕк çуралать. Авалхи йăла-йĕрке, авалхи 

тĕнпе ĕненÿ, авалхи шухăшлав никĕсĕ çинче паянхи курăнать. Тен, паянхи 

çеç те мар-и; тен, ыранхи, малашнехи...» «Ивановра эпĕ наци чунĕн аслă 

ырсемне куратăп, — тенĕ Пушкăртстан халăх сăвăçи Мустай Карим. — 

Поэтăн генилле вĕçевĕ Андриан Николаевăн паттăрла вĕçевĕнчен чылай 

маларах пулса иртнĕ. Хам ăсăмпа эпĕ çак икĕ чаплă пулăм хушшинче çыхăну 

пурах пулĕ тесе шутлатăп. Пурах çав çыхăну». 

Малашнехи пурнăçра чăвашри нихăш паттăр та, нихăш ăста та Иванов 

пилĕсĕр аталанса сарăлаймĕ. Унăн шухăшĕсем, унăн ăсĕпе кăмăлĕ пирĕн 

чунра, халăх чунĕнче. Вăл хăй — халăх чунĕнчен. Халăхĕ пур чухне, халăхĕн 

чунĕ пур чухне сăвăçсем çуралма пăрахмĕç. Сăвăç пулсан, мал ĕмĕтлĕ шухăш 

пур. Шухăшлă халăхăн çĕнĕ шухăшлавçисем те тухĕç. 

Пирĕн халăхăн сапаланнă чунне, ăсне, ĕмĕтне К. В. Иванов паян та 

тахçанхиллех чиперрĕн пухса тăрать-ха. Ӳлĕм те вăл пирĕн тăхăмсене 

чăмăртаса пĕрлештерме пулăшĕ, нацин чыс тасалăхне упрĕ. Малашнехи 

ăрусем, паллах, Нарспипе Сетнер çине урăхла куçсемпе пăхĕç: ăмсанĕç-и, 

юратĕç-и, тиркесе ятлĕç-и, е айăпласа, е айăпланса калаçĕç-и — вĕсем пĕрех 

асра пулĕç. Юрату пекех, курайманлăх пекех. Пурнăç пек. 

Ытти самана çыннисем К. В. Иванова хăйсен еккипе, хайсен виçипе 

тайтарса хаклĕç. Хакĕ нихçан та йÿнелмĕ. Тен, хакланĕ те, ăмсанмалла 

аякланĕ... 

 Пин-пин çул — вăхăтпа вырăн — выртать пирĕн авалхи халăхăн 

çурăмĕ хыçĕнче. Вăл вăхăтпа вырăна XX ĕмĕр тĕпчевçисем çитсе 

тухаймарĕç. Анчах унта çитмеллине ĕнтĕ ăнланса илтĕмĕр, çула тухмалли 

сукмакĕсене тупрăмăр. Ахăртнех, вăл чăваш тĕнĕ, тĕрри, сăмахĕ, сăвви-юрри 

урлă ăс-хакăл тымарĕ патне; эреш çурт-йĕр, чÿклеме, хулаш, савăт-сапа, 

хатĕр-хĕтĕр урлă пурлăх кăшкарĕ патне çитерĕ. 

Ӑс-хакăл пуянлăхне упрама вĕренсе пыни çинчен К. В. Иванова 

халалласа  

кăларнă çак шутçыру (библиографи) кăларăмĕ те лайăх калать. Халлĕхе 

К. В. Иванов, Çеçпĕл Мишши, П. П. Хусанкай творчестви çинчен туллинрех 



хатĕрленĕ библиографи указателĕсем пур. Малашне вĕсем йышлă та пуян 

пулĕç. Кашни вулавăшра (библиотекăра), кашни вулавăшçăра 

(библиотекарьте) упранакан çакăн йышши кăтарту кĕнекисем пин-пин чăваш 

ачине ăслăлăх патне çула тухма вăратĕç. 

Вăраннă яш-кĕрĕм, пĕрлешнĕ халăх хăвачĕпе XXI ĕмĕре «Чăваш 

аваллăхĕ», «Çеçпĕл Мишши», «Чăваш туйĕ», «Чăваш çĕршывĕ», «Иван 

Яковлев», «Константин Иванов» ятлă энциклопедисемпе пырса кĕресчĕ. Тен, 

çапла пулĕ те: чăваш гимназийĕсемпе лицейĕсем уçăлаççĕ; Пелепейри, 

Теччĕри, Чистайри, Синкĕлти педагогика училищисенче чăваш уйрăмĕсем 

ура çине тăчĕç; Чăваш университетĕнче чăваш филологийĕпе культурин 

факультечĕ уçăлчĕ. Чĕмпĕрти чăваш шкулĕн никĕсĕ çинче чăваш Академийĕ 

йĕркеленсен, пĕлсех тăр: XXI ĕмĕр Ивановĕсем, Павловĕсем, Эльменĕсем, 

Тайăрĕсем, Кривовĕсем хăюллăн çунатланĕç. 

Çав вăхăта утма чĕннĕ пире çулăм чунлă Кĕçтен Иванов. 

